
ЮРИДИК ЖАВОБГАРЛИКДАН ОЗОД ЭТИШ ТИЗИМИДА ЯРАШУВ ИНСТИТУТИНИНГ ШАКЛЛАНИШИ
Ўзбекистонда жамият ҳуқуқий тизимини ривожлантириш ва модернизациялаш умумэътироф этилган халқаро ҳуқуқ қоидаларининг устуворлиги, инсон ҳуқуқлари ва эркинликларини олий қадрият сифатида тан олиш, жамиятни ҳар бир аъзосининг фаровонлигини таъминлаш асосида олиб борилмоқда. Ҳуқуқий тизимда халқимизнинг асрлар оша синовдан ўтган давлат-ҳуқуқий тажрибаси ўз аксини топмоқда. Натижада юридик жавобгарликдан озод этиш тобора кенг қамровли, мустақил институт сифатида шаклланмоқда.

Маълумки, Ярашув институти тўғрисида Ўзбекистон Республикаси Президенти И.А.Каримов иккинчи чақириқ Олий Мажлиснинг олтинчи сессиясида шундай деган эди: «Жабрланувчи билан ярашув» тўғрисидаги алоҳида тоифадаги иш юритиш тартибининг жорий этилиши жиноят ва жиноят процесси қонунчилигини такомиллаштиришда муҳим қадам бўлади. Хўш, бу ерда гап нима ҳақда бормоқда? Ижтимоий хавфи катта бўлмаган жиноят содир этган шахс, агар муқаддам судланмаган бўлса, ўз айбини бўйнига олса, жиноят оқибатида келтирилган зарарни тўласа, жабрланувчи билан ярашса, суд ишни ҳаракатдан тўхтатади. Бу ҳолатда жиноят содир этган шахс судланган, деб ҳисобланмайди. Муҳими, дастлабки тергов ишларини олиб бориш ва ишни судда кўриш учун сарфланадиган муддатлар қисқаради. У узоғи билан уч ҳафтагача қисқариши мумкин»[1].

Тадқиқотчи Н. Мухторовнинг таъкидлашича, ярашув институтининг амалда қўлланилиши ўзининг ижобий натижаларини кўрсатмоқда. Яъни бу институт инсонпарварлик тамойилининг тобора кўпроқ қўлланилиши нуқтаи назаридан қонунда одиллик тамойилининг ўзига хос кўриниши сифатида намоён бўлмоқда. Чунки ижтимоий хавфи катта бўлмаган жиноятларни содир қилган шахс айбига иқрор бўлиб, жабрланувчи билан ярашиш ва етказилган зарарни бартараф этиш имконига эга бўлса, бу қилмишлар жиноят ҳисобланса-да, аммо унинг оқибатлари юқоридаги сабабларга кўра, бартараф қилиниши, жамиятдан ажратмасдан тарбиялашни тақозо қилиши инсон ҳуқуқларига риоя қилишнинг юқори босқичларига эришилганидан далолат беради.[2]
Ўзбекистон Республикаси Олий Суди Пленуми қарорида ҳам ярашув институтининг самарадорлиги, унинг жамиятда ҳуқуқий тартиботни таъминлашда катта аҳамиятга эгалиги таъкидланади. «Суд статистикаси маълумотлари ҳамда ярашув тўғрисидаги ишлар бўйича суд амалиётини ўрганиш натижалари шуни кўрсатадики, жиноят қонунчилигига ушбу институтнинг киритилиши жиноий ҳуқуқий муносабатларни эркинлаштиришда самарали восита бўлди. Мазкур институт жабрланувчининг ҳуқуқларини ишончли ҳимоя қилиш, республикада судланганлик ҳолатини камайтириш, жиноий жавобгарликдан озод қилиш институтининг кенгроқ қўлланишига имкон яратди».[3]
Ярашув тушунчаси тўғрисида бир катор  ҳуқуқшунос олимлар ўртасида якдил фикр мавжуд эмас. Жумладан, озарбайжон олими Х.Д.Аликперов фикрича, жиноят ҳуқуқида жабрланувчи ва жиноят субъектининг ярашув акти – бу ўзаро келишув актидир. Лекин бу фақат ушбу шахслар ўртасида эмас, балки давлат билан жиноятчи ўртасидаги келишув ҳамдир.[4. С. 132.]
Рус ҳуқуқшунослари А.В.Наумов ва С.Г.Келиналар эса, жабрланувчи билан ярашув тўғрисида тўхталиб, жиноятчиликка қарши курашда муайян келишув ғоясини ифодалашини таъкидлайдилар. Уларнинг фикрича, бундай келишув биринчи навбатда жабрланувчининг эркин иродасига боғлиқ бўлиб, «адолатни қандай йўл билан тиклаш усулини танлаш» айнан унинг ҳуқуқидир.[5. С.452-454.] Ёки жиноят ҳуқуқида жабрланувчи билан ярашув, бу жиноят субъекти билан ишни тугатиш ҳуқукига эга бўлган жабрланувчи (жиноятдан жабрланган юридик шахснинг вакили) ўртасидаги жиноят содир этган шахсни жиноий жавобгарликдан озод этишда ифодаланиладиган келишув ҳисобланади.[6. С.19.]
Ярашилганлиги муносабати билан ишни тугатишнинг афзаллиги шундаки,   биринчидан, жабрланувчига етказилган зарарнинг тез ва тўлиқ қопланиши таъминланади; 

иккинчидан, жиноят содир этган шахс жиноий жавобгарликдан озод этилгани учун судланмаган ҳисобланади;

учинчидан, айбдорни кечириш орқали уни жазоламасдан тарбиялаш имконияти яратилади.[7]
Жиноят кодексида ярашилганлиги муносабати билан жавобгарликдан озод этиш доирасига тушувчи жиноятлар сони  кейинги йилларда нисбатан ошмоқда. Агарда, 2001 йилда Жиноят кодексининг 661- моддасига киритилган жиноятлар сони 26 тани ташкил этган бўлса, 2004 йил 27 августдаги «Ўзбекистон Республикасининг айрим қонун хужжатларига ўзгартишлар ва қўшимчалар киритиш тўғрисида» ги Қонунга биноан мазкур жиноятлар сони 31 тага етди. 

   Бу борада “Суд-ҳукуқ ислоҳотлари жараёнида халқимизнинг табиати, феълига мос келадиган ярашув институти амалиётга жорий килиндики, бу ҳам эътирофга лойиқ ютукдаримиздан хисобланади. Муҳими, халкимизга хос бағрикенглик, олижаноблик, йиқилганни суяш ёхуд адашганга тўғри йўл кўрсатиш каби қадриятларимизни ўзида мужассам этган ярашув институти амалда ўз самарасини бераяпти. Буни у жорий этилганидан буён ўтган давр ичида 138527 та иш бўйича 150346 нафар шахсга озод​ликдан махрум килиш билан боғлиқ бўлмаган жазо тури кўлланилгани мисолида ҳам кўриш мумкин. Бугунги кунда юртимизда 60 та жиноят таркиби бўйича ярашув институтини кўллаш имконияти мавжудлиги хам ислоҳотларнинг яққол самарасидир”.
Жиноий жавобгарликдан озод қилиш асосларига қуйидагилар киради: а) тўлиқ рўйxати 661-моддада кeлтирилган жиноятлардан бирининг содир этилиши; б) айбга иқрор бўлиниши; д) етказилган зарарнинг бартараф қилиниши, г) оғир ёки ўта оғир жиноятларни содир этганлик учун судланганлик ҳолати тугалланмаган ёки судланганлиги олиб ташланмаган шаxслар ярашганлиги муносабати билан жиноий жавобгарликдан озод қилинмайди (ЖК 66-модда 2-қисм).
Ярашув институти фаолияти қисқа вақт давомида юксак даражада самарадорлигини, ўзбек халқининг турмуш тарзига монандлиги, одамийликни, инсонпарварлигини намоён этди. Бундан ташқари ярашув институтини қўллаш амалиёти йилдан-йилга кенгайиб бормоқда. Масалан, 2002 йилда ярашилганлиги муносабати билан 8,7 минг нафар шахс жиноий жавобгарликдан озод этилган бўлса, 2008 йилда бу рақам 21,8 минг нафарга етган. Агар бу рақамларга айбдорларнинг оила аъзолари ва яқин кишиларнинг манфаатдорлигини ҳам қўшсак, минглаб инсонларнинг тинч ҳаёт тарзи сақланиб қолганлиги аён бўлади. 
Хозирги кунда, “...Озодликдан маҳрум килиш тарикасида жазо кўл-ланилган шахслар сони 2013 йилда 2000 йилдагага нисба-тан икки баравардан кўпроқ кискарди. Жумладан, жиноий жазоларни либераллаштиришга оид қонун қабул килинганидан буён жиноят окибатида етказилган 412 миллиард сўмликдан ортиқ моддий зарарни коплаган 26 мингдан зиёд шахсларга нисбатан озодликдан маҳрум килиш билан боғлиқ бўлма​ган жазо кўлланилди”.
Қонунда жиноят содир этган шаxснинг жабрланувчи билан ярашуви шаxсни жиноий жавобгарликдан озод қилиш мумкинлигининг шарти сифатида бeлгиланган. Бинобарин, жавобгарликдан озод қилишнинг ушбу турини қўллаш жабрланувчининг ярашишни исташи билан боғлиқ. Шу билан бирга таъкидлаш лозимки, ярашувга розиликни гумон қилинувчи ёки айбланувчи ҳам билдириши кeрак.

Ярашув институтини амалиётда татбиқ этилиши жамиятда инсонпарварлик, меҳр-оқибат каби хислатларни вужудга келишида шак-шубҳасиз катта ҳисса қўшади. Шу билан бирга амалиёт мазкур институтнинг жорий этилиши билан ҳуқуқшунослик фани олдида муайян муаммоларни ҳал этилишини долзарб мавзу этиб қўймоқда. 

Ўзбекистон Республикаси Олий Пленуми қарорида ушбу масалалар ўз ифодасини топган. Жиноий жазоларнинг либераллаштирилиши тўғрисидаги қонуннинг ҳаётга татбиқ этилишини таъминлаш, бу борада аҳолининг ҳуқуқий маданиятини ошириш мақсадида судлар ярашув тўғрисидаги ишларни кўришда суриштирув ёки дастлабки тергов даврида жабрланувчи (фуқаровий даъвогар), гумон қилинувчи, айбланувчи ва уларнинг қонуний вакилларига ярашув институтининг моҳиятини, Жиноят кодекси 66-1-моддасида кўзда тутилган жиноий жавобгарликдан озод этиш асослари тушунтирилганлигига ва бу ҳақда тегишли баённома тузилганлигига эътиборларини қаратишлари лозим.

Ярашув тўғрисидаги ишлар бўйича суриштирувчи, терговчи, прокурор ва суд зиммасига қонун билан юклатилган мажбуриятлардан бири, бу –ярашув суд томонидан тасдиқлангандан кейин келиб чиқадиган ҳуқуқий оқибатларни жабрланувчи (фуқаровий даъвогар)га тушунтириш шартлигидир. Қонуннинг ушбу талабига риоя этмаслик ярашув тўғрисидаги иш бўйича чиқарилган қарорнинг бекор қилинишига асос бўлиши мумкин.

Фикримизнинг якуни сифатида, миллий конунчилигимизда ярашув институтининг жорий этилиши ва амалиётда қўлланилиши жамиятда барқарорликни таъминлашга, ижтимоий кескинликларга йўл қўйилмаслигига, инсоннинг оила, маҳалладан ажратмай тарбиялашга имконият яратилишига сабаб бўлади. Ушбу институтнинг тобора такомиллашуви, мазкур институт татбиқ этиладиган қилмишлар сонининг  камайиб  боришда муҳим аҳамият касб этади.

